ՀԻՄՆԱՎՈՐՈՒՄ
Հայաստանի Հանրապետությունում կենսաչափական անձնագրերի և նույնականացման քարտերի տրամադրման ենթակառուցվածքի պետություն-մասնավոր գործընկերության ծրագրի իրականացման վերաբերյալ Հայաստանի Հանրապետության կառավարության որոշման նախագծի ընդունման
1. Ընթացիկ իրավիճակը և իրավական ակտի ընդունման անհրաժեշտությունը
Թվային հասարակության և տնտեության կայացումը համարելով առաջնահերթություն՝  ՀՀ կառավարությունը առաջնահերթություն է հռչակել թվային հիմնարարների և առանցքային ենթակառուցվածքների ձևավորումը։ Այս համատքեստում էլեկտրոնային նույնականացման համակարգի արդիականացումն էական նշանակություն ունի։
Կառավարությունը նպատակադրել է էլեկտրոնային նույնականացման լուծումներ տրամադրել քաղաքացիներին՝ առանց վերջիններիս կողմից դրանց համար ուղղակի վճարելու, ընդ որում՝ թիրախավորելով, որ առնվազն մեկ միլիոն անձ ունենա էլեկտրոնային նույնականացում և տարվա մեջ մի քանի անգամ օգտագործի այն: Միաժամանակ, ՀՀ-ԵՄ համապարփակ և ընդլայնված գործընկերության համաձայնագրով (ՀԸԳՀ) երկիրը պարտավորություն է ստանձնել թվային նույնականացման, հավաստագրման և էլեկտրոնային ստորագրության ոլորտում ԵՄ ստանդարտների որդեգրման մասով։ 
Նշված նպատակներն իրագործելու համար պետք է գործարկվեն անվտանգ և փոխգործելի էլեկտրոնային նույնականացման, հավաստագրման և էլեկտրոնային ստորագրության լուծումներ։ Այսպիսով՝ միջազգային լավագույն չափորոշիչներին համահունչ նույնականացման համակարգ կառուցելու համար ճամփորդական և անձը հաստատող կենսաչափական փաստաթղթերի տրամադրման ենթակառուցվածքի ու ծառայության ներդրումը կրիտիկական նշանակություն ունի։
Ներկա դրությամբ անձնագրերի և նույնականացման քարտերի թողարկման ՏՏ ենթակառուցվածքը և գույքը կառավարվում է ՀՀ ներքին գործերի նախարարության միգրացիայի և քաղաքացիության ծառայության և ՀՀ արտաքին գործերի նախարարության կողմից: Գործող ենթակառուցվածքը շահագործման ժամկետի ավարտի փուլում է՝ էական գործառնական ռիսկ պարունակելով համակարգի շարունակականության համար: Քաղաքացիների մեծամասնությունը դեռևս ստանում է հին ձևաչափի ոչ կենսաչափական անձնագրեր և էլեկտրոնային նույնականացման լուծումների կիրարկման (այդ թվում՝ նույնականացման քարտի միջոցով հասանելի լուծումները) ներկա մակարդակը բավարար չէ թվային հասարակության և տնտեսության բարեփոխումների մասով հավակնություններին հասնելու համար։
Միաժամանակ՝ ճամփորդական և անձը հաստատող փաստաթղթերի թողարկման ու տրամադրման ծառայության հետ կապված առկա են մի շարք խնդիրներ, մասնավորապես՝
1) Քաղաքացիների ոչ բավարար փորձառություն․
· անձը հաստատող և ճամփորդական փաստաթղթերի տրամադրումը, հատկապես ծանրաբեռնված ժամանակաշրջաններում, երկարատև գործընթաց է (օրինակ՝ քաղաքացին կարող է ստիպված լինել սպասել 4 ժամ կենդանի հերթում՝ ճամփորդական կամ նույնականացման փաստաթղթերի ստացման դիմումը լրացնելու համար)․
· փաստաթղթերի թողարկման գործընթացն օգտագործողի համար հարմարավետ չէ, դիմումները ստորագրվում են միայն տեղում` թղթային ձևաչափով, քաղաքացիները ստիպված են երկար սպասել հերթերում (հատկապես ծանրաբեռնված ժամերին)՝ փաստաթուղթ ստանալու դիմում ներկայացնելու համար, քանի որ ժամերի առցանց ամրագրման համակարգն օգտագործվում է ոչ բոլոր քաղաքացիների համար․
· գրանցման միջոցները համարժեք չեն հանրային ծառայության ժամանակակից ստանդարտին, ֆիզիկական տարածքները վատ վիճակում են և հարմարավետ չեն․
· քաղաքացիները կարող են դիմում ներկայացնել ճամփորդական և անձը հաստատող փաստաթղթեր ստանալու համար Հայաստանի 30 %-ից պակաս դեսպանատներում կամ հյուպատոսարաններում:
2) Ժամանակակից և անվտանգ՝ անձը հաստատող և ճամփորդական փաստաթղթերի օգտագործման ցածր մակարդակ․
· Հին նմուշի ոչ կենսաչափական անձնագրերը դեռևս գերակայում են, սակայն ունեն ժամանակակից աշխարհում խիստ կարևոր դարձած՝ անվտանգության և մեքենայությունների կանխման սահմանափակ հնարավորություններ: 
· Քանի որ կենսաչափական անձնագրերի օգտագործման մակարդակը ցածր է, դա սահմանափակում է թվային հասարակության հետագա զարգացումը, օրինակ՝ չի կարող ակտիվացվել սահմանի ինքնաշխատ հսկողության համակարգը օգտագործելու սցենարը (սահմանային հսկողության անցակետերում ինքնաշխատ անձնագրային համակարգերի միջոցով մուտքի և ելքի համակարգումը):
· Էլեկտրոնային նույնականացման քարտերի օգտագործման մակարդակն ավելի բարձր է, սակայն դեռևս բնակչության կեսից պակասն է դրանք օգտագործում: Սա մեծապես սահմանափակում է անվտանգ էլ. նույնականացման համակարգի ներդրումը, որը հնարավորություն կընձեռի անվտանգ մուտք գործելու թվային ծառայություններ կամ կատարելու ինքնության ստուգման ավտոմատացված գործողություններ (օրինակ՝ քվեարկության նպատակներով):
· Նույնականացման քարտի հետ կապված ներկայիս ենթակառուցվածքը և ծառայությունները չեն համապատասխանում անվտանգության համընդհանուր ստանդարտներին՝ այդպիսով սահմանափակելով միջսահմանային փոխգործակցելիությունը (օրինակ՝ Հայաստանի էլ.ստորագրության ճանաչումը սահմանը հատելիս): 
3) Անարդյունավետ գործընթացներ և գործառնական ռիսկեր.
· Գրանցման և անհատականացման ներկայիս ենթակառուցվածքը սահմանափակ կարողություններ ունի, օրինակ՝ սահմանափակ է գրանցման կետերի թիվը, գործում են անարդյունավետ թղթաբանական գործընթացներ, սահմանափակ է անհատականացման սարքավորումների արտադրողականությունը: Ուստի դա հնարավորություն չի տալիս արդարացնելու քաղաքացիների՝ ճամփորդական և անձը հաստատող փաստաթղթերի թողարկման ծառայությունների արագության և հասանելիության վերաբերյալ ակնկալիքները:
·  Գրանցման և անհատականացման ներկայիս ենթակառուցվածքը հնացած է և զգալի գործառնական ռիսկ է առաջացնում (բիզնեսի շարունակականության համար), երբ օգտագործվում են ՏՏ համակարգեր և սարքավորումներ, որոնց շահագործման ժամկետն ավարտվում է, կամ որոնք որոշ դեպքերում այլևս չեն աջակցվում (օրինակ՝ էլ. նույնականացման ներկայիս չիպը (ծրագրույթը) և միջանկյալ ծրագրային ապահովումը): 
· Երկարաժամկետ գործընկերության բացակայությունը, որը կապահովեր գործառնությունների շարունակական կատարելագործում, անվտանգություն և համապատասխանություն արդյունաբերության ժամանակակից ստանդարտներին: 
Վերը նշված մարտահրավերները հասցեագրելու և ճամփորդական ու անձը հաստատող փաստաթղթերի տրամադրման արդիական ու անվտանգ համակարգ ներդրնելու և քաղաքացիակենտրոն ու հարմարավետ ծառայությունների մատուցելու նպատակով ՀՀ փոխվարչապետի նախագահությամբ գործող Տեղեկատվական համակարգերի կառավարման խորհրդի ներքո դրվել է կենսաչափական անձնագրերի և նույնականացման քարտերի տրամադրման նոր համակարգի նախագծման ու ներդրման ծրագրի մշակման խնդիրը և հաստատվել դրա հայեցակարգային մոտեցումները։
 ՀՀ համապատասխան օրենսդրությամբ սահմանված ընթացակարգերին համահունչ՝ ապահովվել է ծրագրի նախապատրաստումը և ՀՀ վարչապետի մոտ ս․թ․ սեպտեմբերի 28-ին ու հոկտեմբերի 6-ին կայացած Հանրային ներդրումային կոմիտեի նիստում հաստատվել է «Կենսաչափական անձնագրերի և նույնականացման քարտերի ենթակառուցվածքի» պետություն-մասնավոր գործընկերության ձևաչափով իրականացվող ծրագիրը (այսուհետ՝ Ծրագիր)։ Այնուհետև ՊՄԳ օրենսդրությամբ սահմանված ընթացակարգերի համաձայն՝
· իրավասու մարմնի ղեկավարի, մասնավորապես՝ ՀՀ ներքին գործերի նախարարի հրամանով ձևավորվել է Ծրագրի մշակման աշխատանքային խումբը․
· ստացվել է Ծրագրի վերաբերյալ ՀՀ էկոնոմիկայի նախարարության իրավական համապատասխանության մասին եզրակացությունը․
· ստացվել է Ծրագրի վերաբերյալ ՀՀ ֆինանսների նախարարության ֆիսկալ մատչելիության մասին եզրակացությունը։
Հիմք ընդունելով վերոնշյալը և ՊՄԳ օրենսդրությամբ սահմանված պահանջները՝ մշակվել է «Հայաստանի Հարապետությունում կենսաչափական անձնագրերի և նույնականացման քարտերի ենթակառուցվածքի պետություն-մասնավոր գործընկերության ծրագիրն իրականացնելու մասին» ՀՀ կառավարության որոշման նախագիծը։
2. Առաջարկվող կարգավորման բնույթը
Առաջարկվող նախագծի միջոցով ապահովվում են Հայաստանի Հանրապետության ՊՄԳ օրենսդրությամբ սահմանված անհրաժեշտ իրավական հիմքեր ՀՀ-ում կենսաչափական անձնագրերի և նույնականացման քարտերի ենթակառուցվածքի ՊՄԳ ծրագրի իրականացումը մեկնարկելու նպատակով, մասնավորապես՝
1) Կառավարությունն իրեն վերապահված իրավասությունների շրջանակներում և կարգով որոշում է կայացնում ՊՄԳ ծրագիրն իրականացնելու մասին․
2) Հաստատվում են՝
· Ծրագրի ռիսկերի մատրիցը․
· ՊՄԳ պայմանագրի նախագիծը․
· Ծրագրի որակավորման պահանջները․
· Տեխնիկական պահանջները․
· Մասնավոր գործընկերոջ ընտրության համար ընտրության ու գնահատման չափանիշներն ու մեթոդը․
· Մրցույթի գնահատող հանձնաժողովի կազմը և քարտուղարին։
3) Միաժամանակ, սահմանվում են Ծրագրի շրջանակներում մասնավոր գործընկերոջը տրամադրվող պետական աջակցության տեսակները և ՀՀ քաղաքացիներին տրամադրվելիք սոցիալական երաշխիքները։
Ծրագրի մրցութային ընթացակարգի որակավորման հարցման փուլի արդյունքների ամփոփումից հետո հաշվի առնելով հնարավոր մասնակիցներից ստացված դիտարկումները՝ առաջարկի հարցման փուլին ընդառաջ կարող են լրամշակվել սույն որոշմամբ հաստատվող տեխնիկական պահանջները, գնահատման մեթոդաբանությունը և պայմանագրի նախագիծը։
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ ներքին գործերի նախարարի 2023 թվականի նոյեմբերի 28-ի թիվ 1185-Ա հրամանով ձևավորված աշխատանքային խմբի կողմից։ 
4. Ակնկալվող արդյունքը
Նախագծի ընդունմամբ ակնկալվում է ապահովել ՀՀ գործող օրենսդրությամբ սահմանված պահանջները՝ ՊՄԳ ծրագրի իրականացումը, մասնավորապես՝ մասնավոր գործընկերոջ ընտրությա ընթացակարգը մեկնարկելու համար։
Ծրագրի իրականացման արդյունքում ՊՄԳ ձևաչափով կներգրավվի մասնավոր  գործընկեր, որը լավագույն փորձն ու գիտելիքները կներդնի Հայաստանում ճամփորդական և անձը հաստատող փաստաթղթերի տրամադրման գործընթացում թե՛ գործառնական, թե՛ շուկայավարման ու առաջխաղացման տեսանկյունից՝ նպատակ ունենալով հասցեագրել և լուծել վերջնական օգտագործողների առջև ծառացած խնդիրները:
Ծրագրի հիմնական գնահատված արդյունքներն են՝
· Քաղաքացիների փորձի և ծառայության որակի բարելավում, այդ թվում՝ սպասման ժամանակի, ճամփորդական և անձը հաստատող փաստաթղթերի պատրաստման ժամկետի կրճատում, հաճախորդների սպասարկման ստանդարտի բարելավում սպասարկման կետերում, ինչպես նաև գրասենյակների ֆիզիկական պայմանների բարելավում:
· Անվտանգ և միջազգային ստանդարտներին համարժեք ճամփորդական և անձը հաստատող փաստաթղթերի ստացման և օգտագործման ընդլայնում, ինչը կնպաստի Հայաստանում թվային հասարակության զարգացմանը, առաջատար էլ. ծառայությունների և ավտոմատացման այլ հնարավորությունների ընդլայնված օգտագործմանը (օրինակ՝ ինքնության ստուգում՝ քվեարկության համար, սահմանի ավտոմատացված հատում և այլն), ներառյալ՝ Եվրոպական Միության հետ վիզայի ազատականացման ուղղությամբ տարվող գործընթացներին։ 
· Հնացած ՏՏ ենթակառուցվածքի արդիականացում՝ գործընթացի անվտանգությունը, արդյունավետությունը բարելավելու, հնացած լուծումների հետ կապված գործառնական ռիսկերի կառավարման համար:
Նշված արդյունքներին հասնելու նպատակով Ծրագրի շրջանակը կներառի հետևյալ հիմնական գործողությունների ուղղությունները․
· Անձի նույնականացման և փաստաթղթերի կառավարման տեղեկատվական համակարգի (ԱՆՓԿՏՀ) ներդրում․
· Գրանցման և անհատականացման նոր սարքավորումների տեղադրում․
· Գրանցման գործընթացների և ծառայության որակի բարելավում, այդ թվում՝ ցանցի օպտիմալացում և գրասենյակների ֆիզիկական վիճակի բարելավում․
· Արտադրության և նյութատեխնիկական գործընթացների բարելավում․
· Փաստաթղթերի բլանկների, այդ թվում՝ չիպերի, ծրագրույթների, միջանկյալ ծրագրային ապահովման և օպերացիոն համակարգի նախագծում և մատակարարում՝ ICAO և eIDAS պահանջներին համապատասխան
· Անհատականացման միջոցների արդիականացում՝ փաստաթղթերի արտադրության տրամաբանական, ֆիզիկական անվտանգության և տվյալների անվտանգության պահանջները բավարարելու համար․
· Ենթակառուցվածքի արդիականացում՝ գլոբալ անվտանգության ստանդարտները բավարարելու համար․
· Հաղորդակցություն և գովազդային արշավ նույնականացման քարտերի և կենսաչափական անձնագրերի լայնածավալ բաշխումը խթանելու համար։
5. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Նախագծի ընդունումը լրացուցիչ ֆինանսավորում չի պահանջում և անմիջականորեն չի առաջացնում պետական բյուջեի եկամուտների կամ ծախսերի փոփոխություններ։
Միաժամանակ՝ ՊՄԳ ծրագրի տեխնիկատնտեսական հիմնավորման և դրանում կառուցված ենթադրությունների ու գնահատումներ համաձայն՝ 
· խոցելի խմբերի համար պետության կողմից տրվող սուբսիդավորման ենթադրյալ ծավալները տարբեր սցենարների դեպքում ծրագրի իրականացման ժամանակահատվածի համար (10 տարի) տատանվում են 4․0 մլն ԱՄՆ–24․5 մլն ԱՄՆ դոլարի սահմաններում․
· ծրագրի իրականացումն ունի էական դրական սոցիալ-տնտեսական օգուտներ․
· հանրային հատվածի ծախսերի համեմատականի նկատմամբ ՊՄԳ տարբերակն ունի ավելի բարձր փողի դիմաց արժեք։
6. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն
Սույն նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չի առաջանում։
7. Կապը ռազմավարական փաստաթղթերի հետ
Նախագիծը բխում է ՀՀ կառավարության 2021-2026 թթ․ ծրագրից, Հայաստանի թվայնացման և Հանրային կառավարման բարեփոխումների ռազմավարություններից։
